
   Ах, мĕнпе танлаштарас-ши

ман сана, пике?

Кăмăлу аса илтерчĕ

шухă ирĕке,

çеçен хир пек

анлă,

вĕçсĕр,

илĕртет ялан.

Çавăнпа маттур,

вăр-вар эс,

çавăнпа аван!



Ах, мĕнпе танлаштарас-ши

ман сана, пике?

Хурăн пек — тӳрех калатăп —

тӳсрĕн инкеке.

Вăрман евĕр аслă,

ешĕл, —

çынсене саван.

Çавăнпа маттур,

вăр-вар эс,

çавăнпа аван!



Ах, мĕнпе танлаштарас-ши

ман сана, пике?

Тăван Çĕр-анне пек патăн

кирлĕ тĕреке.

Сăрт-ту евĕр

çӳллĕ,

çирĕп

турĕ кăмăлтан,

Çавăнпа маттур,

вăр-вар эс,

çавăнпа аван!..



Ах, мĕнпе танлаштарас-ши

ман сана, пике?

Шăнкăрч пултăн —

вĕçрĕн-килтĕн

кĕçĕр тĕлĕке.

Юрă хыççăн çĕнĕ юрă,

ах, шăрантăрах,

Çавăнпа маттур, 

вăр-вар эс,

çавăнпа аван...

